
పుల్లకవి





సీ. ఎనుబోతు బలిసి మత్తేభంబువలె నున్న

            భ్రమరంబునకు మదప్రాప్తి లేదు

   బూరుగుమ్రా నెంత పొడవుగాఁ బెరిగినఁ

            జిలుకకు ఫలవృత్తి సేయలేదు

   మసిబొగ్గు కస్తూరిమహిమ దీపించినఁ

            బరిమళానందసౌభాగ్య మీదు

   చవుటియుప్పును కండచక్కెరవలె నున్న

            ననుభవహర్షమ్ము నంద నీదు

   ఒక్కధనలోభి దొరవలెనున్నఁ గాని

   యర్థివరులకు నందేమి యాస లేదు

   మేలుమే లిట్టిమహిమ నిర్మించినాఁడు

   పుల్లకవి నేలు గోపికావల్లభుండు.



సీ. కోతి తా సభయందుఁ గూర్చుండ నేర్చు నే

            కవిసి యొక్కొక్కనిఁ గఱచుఁగాని?

   శ్వానంబు దేవరబోనంబు నెఱుఁగునే!

            చెఱిచి వేగంబె భక్షించుఁ గాని?

   గాడిద యింతేని జ్ఞానంబు నెఱుఁగునే!

            మొగమెత్తి యూరక మొఱుగుఁగాని?

   సింబో తిది తులసి చెట్టని యెఱుఁగునే

            చెలరేగి మోడు గాఁ జేయుఁగాని?

   యెంత యెవరికి ప్రాప్తంబొ యంతె కాని

   యెక్కు వైనగుణంబు ల వెట్లు గల్గు?

   మేలుమే లిట్టిమహిమ నిర్మించినాఁడు

   పుల్లకవి నేలు గోపికావల్లభుండు.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

